
РАСПАРАДЖЭННЕ
Арцыбіскупа Юзафа Станеўскага

Мітрапаліта Мінска-Магілёўскага
ГОД ПАДЗЯКІ
Паважаныя святары, кансэкраваныя асобы і вернікі Мінска-Магілёўскай архідыяцэзіі! З 5 жніўня 2023 года да 6 ліпеня 2024 года па ініцыятыве нашай архідыяцэзіі ў Нацыянальным санктуарыі ў Будславе будзе праводзіцца малітоўная падрыхтоўка да прысвячэння Мінска-Магілёўскай архідыяцэзіі і ўсяго Каталіцкага Касцёла ў Беларусі Найсвяцейшаму Сэрцу Езуса, а таксама Год падзякі Маці Божай за Яе апеку і атрыманыя ласкі (гл. план наведвання).
Асноўным днём, прызначаным для супольнай цэлебрацыі Эўхарыстыі і спецыяльных малітваў (гл. праграма наведвання) будзе кожная першая субота месяца (выключэнне: верасень, кастрычнік, студзень) на працягу ўсяго Года падзякі ў Нацыянальным санктуарыі, дзе, згодна з пададзеным ніжэй планам, з паасобных дэканатаў архідыяцэзіі (паслядоўнасць дэканатаў паводле алфавіта) запрашаюцца ўсе вернікі і супольнасці (асабліва першакамунійныя дзеці ў суботу 1 чэрвеня 2024 года) для ўшанавання Найсвяцейшай Панны Марыі Будслаўскай у Яе цудадзейным абразе, які на працягу стагоддзяў славуты асаблівымі ласкамі.
З гэтай нагоды пажадана, каб паасобныя дэканаты архідыяцэзіі склалі воты (падзяку) для Маці Божай Будслаўскай (напр. ахвяраванне на рамонт канкрэтнай часткі базылікі: напрыклад, бакавога алтара, абраза, або на аднаўленне ці набыццё рэлігійных рэчаў, напрыклад, крыжа, келіха). Спіс справаў і рэчаў, неабходных для санктуарыя ў першую чаргу, будзе складзены эканомам архідыяцэзіі разам з пробашчам парафіі Унебаўзяцца Найсвяцейшай Панны Марыі ў Будславе і размеркаваны ў адпаведнасці з магчымасцямі паасобных дэканатаў.
У межах правядзення Года падзякі ў Нацыянальным санктуарыі таксама будзе адбывацца падрыхтоўка да прысвячэння Каталіцкага Касцёла ў Беларусі Найсвяцейшаму Сэрцу Езуса: набажэнства перапрашэння Беззаганнага Сэрца Марыі; Фацімскі Ружанец пад дэвізам «Найсвяцейшае Сэрца Езуса, прыйдзі Валадарства Тваё праз Беззаганнае Сэрца Марыі!»; канферэнцыя на тэму адной Божай запаведзі і перапрашэнне Найсвяцейшага Сэрца Езуса за парушэнне гэтай Божай запаведзі. У Мінска-Магілёўскай архідыяцэзіі гэтая падрыхтоўка будзе адбывацца таксама на парафіяльным узроўні (гл. дадатак).
Дэканы паасобных дэканатаў з’яўляюцца адказнымі (у вызначаны для іх час) за арганізацыю пілігрымак вернікаў сваіх дэканатаў у Нацыянальны санктуарый Маці Божай Будслаўскай. Падчас прабывання вернікаў у санктуарыі адказнымі за малітоўную частку (набажэнства, канферэнцыя, споведзь — гл. праграма наведвання) з’яўляюцца духоўныя айцы паасобных дэканатаў.
Цэлебрацыю Эўхарыстыі ў Нацыянальным санктуарыі Маці Божай Будслаўскай падчас Года падзякі будуць узначальваць біскупы і дэканы (па дамоўленасці).
6 ліпеня 2024 года ў Нацыянальным санктуарыі Маці Божай Будслаўскай, на заканчэнне Года падзякі, падчас святкавання Будслаўскага фэсту, здзейснім інтранізацыю Найсвяцейшага Сэрца Езуса для ўсяго мясцовага Касцёла — прысвячэнне Мінска-Магілёўскай Мітраполіі і ўсіх вернікаў у Беларусі Найсвяцейшаму Сэрцу Езуса.
Гэтае прысвячэнне стане падзякай за атрыманыя ласкі, і будзе перапрашэннем і ўміласціўленнем за ўчыненыя грахі, просьбай аб умацаванні веры і любові, каб заставацца вернымі Евангеллю, вернымі нашаму Збаўцу Езусу Хрысту, нягледзячы на новыя выклікі і выпрабаванні.
У Акце інтранізацыі будзем прасіць аб еднасці ў нашых сем’ях і іх аднаўленні, каб яны былі асяродкамі любові і міру, свабоднымі ад здрады, агрэсіі і насілля, адкрытымі для новага жыцця і здольнымі перадаваць веру і традыцыю продкаў новым пакаленням. Будзем прысвячаць Найсвяцейшаму Сэрцу Езуса нашую моладзь, каб яна знаходзіла сэнс жыцця і ішла за голасам Бога, каб сэрцы маладых людзей палалі любоўю да Збаўцы, каб іх энтузіязм і вера аднаўлялі Касцёл.
Іншыя Рыма-каталіцкія дыяцэзіі і Апостальская адміністратура для католікаў візантыйскага абраду ў Беларусі запрашаюцца да ўдзелу ў святкаванні Года падзякі, які арганізоўвае Мінска-Магілёўская архідыяцэзія.
ПЛАН НАВЕДВАННЯ САНКТУАРЫЯ
5 жніўня 2023г. – 1 чэрвеня 2024г.
	дата
	дэканат
	дэкан
	канферэнцыя
	Ахвя
раванне

	5 жніўня
	Бабруйскі
	кс. кан. 
А. Яркавец
	І Божая запаведзь
	

	9 верасня *
	Барысаўскі
	кс. кан.
А. Раманчук
	ІІ Божая запаведзь
	

	14 кастрычніка *
	Валожынскі
	кс. Г. Акалатовіч
	ІІІ Божая запаведзь
	

	4 лістапада
	Вілейскі
	кс. кан. 
А. Барыла
	ІV Божая запаведзь
	

	2 снежня
	Магілёўскі
	кс. А. Кеўліч
	V Божая запаведзь
	 

	13 студзеня*
	Маладзечанскі
	кс. пр. кан. 
Э. Даўгіловіч
	VІ Божая запаведзь
	

	3 лютага
	Мядзельскі
	кс. кан.
Багуслаў Маджэеўскі
	VIІ Божая запаведзь
	

	2 сакавіка
	Нясвіжскі
	кс. кан. 
П. Шарко 
	VIIІ Божая запаведзь
	

	6 красавіка 
	Стаўбцоўскі
	кс. кан. 
І. Лашук
	ІX Божая запаведзь
	

	4 мая
	Мінск – Захад
	кс. кан. 
У. Завальнюк
	X Божая запаведзь
	

	1 чэрвеня*
	Мінск – Усход
	кс. Аляксандр Мятліцкі 
SDB
	Культ Сэрца Езуса
Дыяцэзіяльны День Дзіцяці
	


* – другая субота месяца
* – Дыяцэзіяльны День Дзіцяці
ПРАГРАМА НАВЕДВАННЯ САНКТУАРЫЯ
5 жніўня 2023 г. – 1 чэрвеня 2024 г.
10.30 Прыезд у Нацыянальны санктуарый
Прывітанне пілігрымаў (кусташ)

11.00 Выстаўленне Найсвяцейшага Сакрамэнту
Набажэнства перапрашэння Беззаганнага Сэрца Марыі 
Фацімскі Ружанец, споведзь

12.00 Святая (Канцэлебраваная) Імша (узначальвае біскуп/дэкан)

13.30 Супольны пачастунак (па магчымасці)

14.15 Канферэнцыя (на тэму адной Божай запаведзі) — адказны духоўны айцец дэканату
Перапрашэнне Найсвяцейшага Сэрца Езуса
за парушэнне гэтай Божай запаведзі
15.00 Вяночак да Божай Міласэрнасці

Благаслаўленне вады і рэлігійных рэчаў
Інтэрактыўны адпачынак

17.00 Благаслаўленне на вяртанне

ПАРАФІЯЛЬНЫ ЭТАП ПАДРЫХТОЎКІ
да прысвячэння Мінска-Магілёўскай Мітраполіі 
Найсвяцейшаму Сэрцу Езуса.
ПРАГРАМА
Дэвіз: «Найсвяцейшае Сэрца Езуса, прыйдзі Валадарства Тваё
праз Беззаганнае Сэрца Марыі»
Інтранізацыю прысвячэння Найсвяцейшаму Сэрцу Езуса неабходна правесці ва ўсіх парафіях Мінска-Магілёўскай архідыяцэзіі 7 чэрвеня 2024 года ва ўрачыстасць Найсвяцейшага Сэрца Езуса. Для гэтага неабходна аднавіць культ Божага Сэрца ў асабістым жыцці духоўных і свецкіх асоб, у сужэнствах і сем’ях, у парафіях і супольнасцях, каб увесь народ Божы прысвяціў сябе Найсвяцейшаму Сэрцу Езуса.
План падрыхтоўкі да інтранізацыі Сэрца Езуса
Па благаслаўленні Мітрапаліта Мінска-Магілёўскага з 3 жніўня 2023 года да 1 чэрвеня 2024 года ва ўсіх парафіях Мінска-Магілёўскай архідыяцэзіі неабходна правесці падрыхтоўку, рэалізаваўшы адпаведную душпастырскую праграму:
1. Кожны першы чацвер месяца (у кожнай парафіі)
· Цэлебраваць (прысвяціць) святую Імшу ў інтэнцыі святарскіх і законных пакліканняў.
· Адарацыя Найсвяцейшага Сакрамэнту (мінімум 30 хв., каб была магчымасць атрымаць адпуст) і набажэнства ў інтэнцыі святароў (таксама памерлых), а таксама ў інтэнцыі святарскіх і законных пакліканняў.
2. Кожную першую пятніцу месяца (у кожнай парафіі)

· Набажэнства перапрашэння Найсвяцейшага Сэрца Езуса за парушэнне адной Божай запаведзі:
	Першая пятніца
	Божыя запаведзі: Я – Пан Бог твой,
які вывеў цябе з зямлі егіпецкай, з дому няволі.

	4 жніўня 2023г.
	1. Не май іншых багоў, апроч Мяне.

	1 верасня 2023г.
	2. Не ўжывай імя Пана Бога твайго дарэмна.

	6 кастрычніка 2023г.
	3. Памятай дзень святы святкаваць.

	3 лістапада 2023г.
	4. Шануй бацьку свайго і маці сваю.

	1 снежня 2023г.
	5. Не забівай.

	5 студзеня 2024г.
	6. Не чужалож.

	2 лютага 2024г.
	7. Не крадзі.

	1 сакавіка 2024г.
	8. Не сведчы фальшыва супраць бліжняга твайго.

	5 красавіка 2024г.
	9. Не пажадай жонкі бліжняга твайго.

	3 мая 2024 г.
	10. Не пажадай нічога, што належыць бліжняму твайму.

	7 чэрвеня 2024г.
Урачыстасць Найсвяцейшага Сэрца Езуса
	Акт прысвячэння Найсвяцейшаму Сэрцу
Акт уміласціўлення (інтранізацыя парафій, сем’яў, супольнасцяў і інш.; с. 606, малітоўнік Ойча наш, 2022 г.) ва ўсіх парафіях


· Выстаўленне Найсвяцейшага Сакрамэнту (мінімум 30 хвілін).

· Аб перапрашэнні і інтранізацыі Найсвяцейшага Сэрца Езуса (разважанне)

· Малітвы да Сэрца Езуса.

· Малітва ў інтэнцыях Святога Айца.

3. Кожную першую суботу месяца (у кожнай парафіі)
· Набажэнства перапрашэння Беззаганнага Сэрца Марыі.

· Фацімскі Ружанец.

· Пілігрымка ў Будслаў (вызначаны дэканат).

У межах гэтай праграмы будуць прапанаваныя матэрыялы (падрыхтаваныя выдавецтвам «Про Хрысто»), якія датычаць набажэнстваў у першы чацвер месяца, першую пятніцу і суботу, а таксама адпаведныя пастырскія дапаможнікі на Вялікі пост і для асабістага або супольнага прысвячэння сябе, сям’і, супольнасці Найсвяцейшаму Сэрцу Езуса (парадак інтранізацыі будзе дадзены).
✠ Арцыбіскуп Юзаф Станеўскі
Мітрапаліт Мінска-Магілёўскі
Мінск, 16 чэрвеня 2023 г.,

Урачыстасць Найсвяцейшага Сэрца Езуса

